
	ДАЛДЫН ХАР МАЛГАЙ

	 

	(2 бүлэг, 4 үзэгдэлт хүүхдийн инээдэмт жүжиг)

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Раднаагийн Ядмаа

	Раднаагийн Ядмаа 1934 онд Баянхонгор аймгийн Баянбулаг сумын нутагт төржээ. Багшийн сургууль, багшийн институт төгсгөжээ. 1956 оны үеэс эхлэн уран зохиол сонирхон оролдож, энэ хугацаанд «Ичиг ичиг, ичиг» (1958), «Мөөг» (1958) «Галд нэмэрлэсэн цуцал» (1966), «Цагаан лянхуа» (1969) зэрэг номууд болон «Далдын хар малгай», «Хүний гараар» жүжиг бичжээ.

	 

	
ДАЛДЫН ХАР МАЛГАЙ

	2 бүлэг, 4 үзэгдэлт хүүхдийн инээдэмт жүжиг

	 

	ҮЙЛЧЛЭГЧИД:

	 

	1. ГАНБААТАР 10 настай

	2. ЭРДЭНЭ 16 настай

	3. АЛТАНЦӨГЦ 13 настай

	4. ТУЛГА 10 настай

	5. ГЭРЭЛМАА 10 настай

	6. ЧОЙМБОЛ 60 настай

	7. УТСАНЖАВ 15 настай



	




	Оршил

	"Далдын хар малгай" гэж тойруулан бичсэн том хөшигний голд хүний цээж уужим багтаж харагдах босоо зууван цоорхой байна. Цоорхойгоор тэртээ алсад уулс хөхрөн харагдаж, түүний дээгүүр цагаан үүлс хуралдан тогтсон үзэгдэнэ. Ойрхон, жирийн нэгэн банзан хашаа харагдах ажээ.

	(Ганбаатарын дуу)

	— Сайн байцгаана уу! Та нарын өмнө үл үзэгдэгч Ганбаатар шидэт далдын хар малгайгаа өмсөөд зогсож байгааг харж байна уу? Та нар намайг энэ цоорхойгоор хараач дээ! Харсан бол миний дуу дуулахыг сонс!

	(Дуулах нь)

	Үеийн олон нөхөд минь ээ

	Үнэнийг наддаа хэлээч ээ

	Үл үзэгдэгч Ганбаатар

	Өмнө чинь байна уу? Үгүй юу?

	(Гэрэл унтраад асав. Ганбаатар цоорхойгоор ил харагдав).

	— За одоо харж байна уу? Сая намайг энд зогсож байхыг та нарын дотроос ганцхан л хүүхэд харчих шиг боллоо. Энэ хүүхэд бол та нарын танил Гэрэлмаа юм. Одоо би та нар дээр очиж цөмтэй чинь гар барина. Энэ барилт маань гагцхүү ялахын төлөө юм шүү. Харин юу ч харагдахгүй байснаа л гэнэтхэн гарыг чинь ямар нэгэн юм атгавал, намайг гэж бодоорой. Гараа нуух юм уу хэлсээр байхад сочих юм бол хамрыг чинь мушгина шүү. (Ганбаатар далд орж, Эрдэнэ гарч ирэв, тэр гайхан)

	ЭРДЭНЭ — Үгүй, энэ чинь манай Ганбаатар саяхан энд зогсож байсан юм сан. Хаашаа алга болчхов, бүр өнөө «Үл үзэгдэгч хүн» шиг юм болох нь ээ. Ганбаатар! Ганбаатар! (орчин тойрноо тэмтэрнэ)

	— Байдаггүй шүү, үгүй ердөө үлгэрийн мөрөөдөл үнэн болохоороо ингэдэг байжээ. Гэвч далдын хар малгай, үзмэрч хоёрыг үнэн гэхэд та нар итгэж байна уу? Итгэхгүй бол үзүүлээд өгье. За явцгаая, манайд очъё. Миний хойноос яваад байгаарай! Хэн нэг чинь намайг гүйцэхгүй хоцорчихвол үлгэрчдийн гудамж, 25 дугаар байшин, 2 дугаар хэсэг 60 дугаар хаалга. (Эрдэнэ явж Алтанцөгц гарч ирлээ)

	АЛТАНЦӨГЦ — Миний нэрийг Алтанцөгц гэдэг. Ахын нэрийг Эрдэнэ гэдэг юм шүү дээ. Их ухаантай хүүхэд байгаа юм даа. Энэ ч аргагүй л дээ. Ганбаатар бид хоёроос түрүүнд гарсан юм болохоороо ээжийн ухааны ихэнхийг авчихсан юм байна билээ. Миний дүүг Ганбаатар гэдэг их тэнэг хүүхэд байгаа юм шүү дээ. Хамгийн сүүлд гарсан юм болохоороо их хохирсон юм. Яагаад гэвэл ээжийн ухааны ихэнхийг Эрдэнэ ах, үлдсэнийг нь би авсан болохоор Ганбаатарт ганцхан заль л үлдсэн юм. Заль бол хэнд ч хэрэггүй болохоор ах бид хоёр голоод аваагүй юм. Тэгээд л Ганбаатар зальтай, шидтэй болсон юм даа. Эрдэнэ ах намайг цуурхай цан, цоорхой хэнгэрэг гэдэг юм. Яагаад тэгдэг юм бол доо? Намайг их яриа зантай, тэвчээр муутай болохоор л тэгж хэлдэг байх. Ирэх сайн өдөр манай сургуулийн сагсан бөмбөгний баг хоёрдугаар сургуультай тоглоно. Би ангийнхаа эмэгтэйчүүдээс мөнгө цуглуулаад тэдэнд өгөх гэж дэлгүүрээс 2 зуун грамм чихэр авсныхаа бараг талыг нь идчихсэн, бүр ямаа шиг хяргасныг минь яана.

	Харин одоо нэгийг нь яая даа (гайхан) За дүүрсэн хэрэг!

	(Нэгийг нь үнхээд явж одно. Чоймбол гарч ирнэ).

	ЧОЙМБОЛ — (Хөмсгөө зангидаж ууртайгаар бавтнана). Хөөе яасан задарсан, эх захаа алдсан нойтон хамрууд вэ. Яагаад та нар... Яасан янзын нөхөд вэ... Ингээд л өвгөн Чоймбол муусайн хүүхдүүдийг ам дээрээ аашлах боловч ачир дээрээ тэр муу нойтон хамруудыг чинь өрөвдөж, хайрлаж л явдаг хүн дээ.

	(Чоймбол явна. Утсанжав гарч ирнэ).

	УТСАНЖАВ — (Муу гонгиносон дуугаар) Миний бөмбөгийг Эрдэнэ гуйгаад болдоггүй. Өг юү яая даа. Ээ дээ бөмбөгийг минь урчих байхаа. (Эрсээр) Өгөхгүй! Яадаг юм бэ?.. Үгүй тэгтэл надад тоогоо харуулахгүй бас л над шиг харамлах байх аа... (бодолхийлэн) Өө өгчихье, өгчихье,.. Дүүрсэн хэрэг... Ээ байя аа... Бөмбөгийг минь урчих байх.

	Тэгээд Эрдэнэ газар унагалгүй гадаа тоглолгүй гамтай тогловол ч яах вэ л дээ... Ээ байя аа өшиглөчих байх (Үзэгчдэд) Өгөх үү! яах вэ? аан!

	(Утсанжав явна. Гэрэлмаа гарч ирнэ. Тэр нүдээ том жижиг болгон онийлгож жартайлгаж байснаа )

	ГЭРЭЛМАА — (Нарийн цангинасан дуугаар түргэн ярина) Намайг хүүхдүүд үзмэрч гэх юм. Би хүний үздэгийг л үзэх юм байна даг гэтэл Алтанцөгцийн үзээгүй юмыг би үзээд байдаг нь тун сонин юм даа.

	(Гэрэлмаа явж Тулга сандран гарч ирнэ)

	ТУЛГА — Ганбаатар хаачив? Да чамайг... Өнөөдөр би бас л хожно доо ер нь сагсан бөмбөгөнд би ганцаараа тоглосон ч нөгөө багийн таван хүнийг хожих юм чинь дээ. Би ч удахгүй сургуулийн аварга болно. (Тулга пижигнэн гүйсээр далд орлоо)

	 

	 


НЭГДҮГЭЭР БҮЛЭГ

	Үзэгдэл нэг 

	Оршил хэсэгт цоорхойгоор харагдаж байсан фонд цэвэр банзан хашаа, том байшингийн өнцөг. Дээврээс гоожих усны цоргыг тосгон тавьсан том торх байна. Түшлэгтэй урт сандал хажууд нь харагдана. Ганбаатар бөмбөг барин зогсож байна.

	ГАНБААТАР — За хөөрхий энд чинь жаахан амраад явъя байз. (Сандал дээр сууна) Хоёрдугаар сургуулийн сагсан бөмбөгний багийг яаж хожъё доо, хэрвээ би үл үзэгдэгч байсан бол уу... (аялан) Дид... дндр... дндр... Ямар ч байсан арга хэрэглэнэ дээ (Тулга ирнэ)

	ТУЛГА — Чи бөмбөг олоо юу? 

	ГАНБААТАР — Би өнөө чамд ярьж байсан харамч ахын бөмбөгийг авсан.

	Тулга — Яаж авав?

	ГАНБААТАР — Би бүр Эрдэнэ ахаар гуйлгаж байж авсан. Хүнд дамжуулалгүй, хүүхдэд өгөлгүй, уралгүй, бараг унагалгүй тоглоорой гэсэн гэдэг шүү. За, за. Энэ муу яадаг юм бэ, бид хийгээд өгсөн ч чадна шүү дээ.

	ГАНБААТАР — Аа онгироо! Чи тэгвэл хийгээд тоглох чинь яасан юм бэ. 

	ТУЛГА — Хийе гэвэл юухан байх вэ дээ. За энэ ч яах вэ танай команд чамаас л болж хожигдсон. Тийм ээ?

	ГАНБААТАР — Худлаа.

	ТУЛГА — Чи өөрөө бөмбөгөө дамжуулж чадахгүй мангайгаад байснаа мартаа юу?

	ГАНБААТАР — Чи хэзээ сайн тоглож байсан юм.

	ТУЛГА — Чам шиг л хоргол хормойлохгүй.

	ГАНБААТАР — Ээ онгироо. Би чамаас л дээр дээ.

	ТУЛГА — Харин чи онгироо. Залхуу бамбарууш минь чамд хожигдох хүн нэг ч байхгүй. Хөлгүй чавганцаас бусад нь.

	ГАНБААТАР — Яана гэнэ ээ.

	ТУЛГА — Яадаг юм бэ.

	ГАНБААТАР — Манайх танай командыг хожно.

	ТУЛГА — Хожихгүй.

	ГАНБААТАР — Хожно.

	ТУЛГА — Хожихгүй.

	ГАНБААТАР — Хожно.

	ТУЛГА — Оо бадай!

	ГАНБААТАР — Чи өөрөө шуудай.

	ТУЛГА — Чи тэгвэл манай багийг хожно гэж амла.

	ГАНБААТАР — Тулгын багийг заавал хожно.

	ТУЛГА — Хэрэв хожихгүй бол цоорхой шуудайнд хоргол түүдэг намгийн мэлхий болох уу? 

	ГАНБААТАР — Хэрэв хожихгүй бол ноорхой шуудайнд хоргол түүдэг усан намгийн улцан мэлхий болъё.

	ТУЛГА — За амаа буцахгүй шүү.

	ГАНБААТАР — Буцахгүй. Ялалт манайд! Урай! днд... дндр... дндр... хэрэв танайх хожигдвол яах вэ?

	ТУЛГА — Бас адилхан танайх шиг усан намгийн улцан болно. Тэртэй тэргүй танайх хожигдоно. 

	ГАНБААТАР — Яана гэнэ ээ, би тэгвэл чамд тусалж байхгүй дээ.

	ТУЛГА — Очиж очиж, хоргол хормойлогчоос тусламж авах гэж үү.

	ГАНБААТАР — За гайгүй чи онгирч л бай. Айлын хүүхдэд зодуулчхаад усан бурантаг болчихдогоо мартаа юу?

	ТУЛГА — Тэглээ ч чамаар туслуулахгүй. Үзэлцэнэ үү (Ганбаатараас бөмбөгийг нь булаан авна. Ганбаатар бөмбөгөө эргүүлэн авч толгой дээрээ өргөтөл Тулга бөмбөг рүү нь хүчлэн цохиход бөмбөг сүнгэнэн одож ойролцоох нэгэн цонхны шилийг нядаав бололтой. Хангир жингэр дуугарав. Хоёр хүүхэд сандарлаа. Далдаас Чоймбол өвгөний өгүүлэх нь):

	ЧОЙМБОЛ — Яасан задарсан нойтон хамрууд вэ? Цонхыг минь хагалчихлаа. За та нарыг... яасан янзын задарсан тархинууд вэ? Хэргийн эздийг бариад авах юм сан. 

	(Хоёр хүүхэд сандран, Ганбаатар хашаа давах ба Тулга торхонд орж нуугдана. Чоймбол гарч ирнэ)

	ЧОЙМБОЛ — Ээ нойтон хамрууд чамайг. Нэг нь ч алга гээч. Ийм л зальтай улс даа. (Саравчлан нэлээд алсыг харна) үгүй тээр тэнд явж байх шив дээ. Хаанн! Гайхалтай улс шүү. Хэдий завдаа тэр хүрчихдэг амьтад вэ? Ийм улсыг чинь өвгөн Чоймбол байтугай өдтэй шувуу ч гүйцэхгүй байхаа. (Толгой сэгсэрнэ) Цонх нядаачхаад бөмбөгөө ч авалгүй явчихлаа. Ээ дээ мөн ч дүрсгүй нойтон хамрууд аа даа.

	(Чоймбол буцаж явах ба Гэрэлмаа шанагатай ус барин гарч ирснээ шанага руугаа харж)

	ГЭРЭЛМАА — Аа муухай хорхой орчхож

	Шанагатай усаа Тулгын нуугдсан торх руу хийтэл Тулга дуу алдан сочиж өндийтөл Гэрэлмаа мөн сочин хашхирч ухрах ба сочсондоо шанагаа алдчихав. Тулга торхноос үсрэн гарч Гэрэлмаагийн шанагыг авав.

	ТУЛГА — Чи яах гэж миний толгой руу ус хийсэн бэ?

	ГЭРЭЛМАА — Чамайг энд байгааг хэн мэдэх юм бэ?

	ТУЛГА — Мэдэлгүй яах юм бэ. Ганбаатар бид хоёр ярьж байгаад би энд нуугдахыг чи хараагүй гэж үү?

	ГЭРЭЛМАА — Аа чи цонх хагалчхаад энд нуугдсан юм бий.

	ТУЛГА — Үгүй би хагалаагүй. Ганбаатар чинь хага цохичихсон юм.

	ГЭРЭЛМАА — Тэгвэл чи яах гэж энд нуугдсан юм бэ.

	ТУЛГА — Халууцаад.

	ГЭРЭЛМАА — Ийм сэрүүн байхад халууцлаа гэж үү? (инээж) чамайг аавд хэлнэ дээ.

	ТУЛГА — Хэлээд хэлээд хишиг олж чадах юм уу?

	ГЭРЭЛМАА — Хэлнэ ч олно ч...

	ТУЛГА — Тэгвэл би чиний шанагыг өгөхгүй.

	ГЭРЭЛМАА — Өгөхгүй яах юм бэ?

	ТУЛГА — Муу дэрсэн хөлт минь дийлбэл аваарай.

	ГЭРЭЛМАА — Дийлэхгүй ч гэсэн чамайг аавд хэлнэ.

	ТУЛГА — Чигчий хурууны чилээ гаргахгүй юм чинь ховлож л байхгүй юу.

	ГЭРЭЛМАА — Аль вэ шанага өгөөдөх!

	ТУЛГА — Чи аавдаа намайг хэлэх үү?

	ГЭРЭЛМАА — Хэлнэ.

	ТУЛГА — Хэлсэн ч яадаг юм бэ. Танай муу аавыг ганцхан өнхрүүлчихнэ.

	ГЭРЭЛМАА — Уур нь хүрч. Чи миний аавыг басаж байна уу? Тэр чинь миний хөөрхөн аав байхгүй юу.

	ТУЛГА — Оог хөөрхөн байв аа бас загайчхаад...

	ГЭРЭЛМАА — (Уур нь бүр хүрч) Хөөрхөн дөө хөө.

	(Барилцан авна. Тулга ялагдаж дор нь оров. Гэрэлмаа түүнийг сандал дээр даржээ)

	ГЭРЭЛМАА — Аль вэ чиний өнөө аавыг дийлнэ гэсэн чинь? намайг ч... Тулга. Өө яах вэ дээ өөрөө би ойчсон юм.

	ГЭРЭЛМАА — Тэгвэл чи намайг дийлээдэх. 

	(Тулга хүчээ шавхан оролдовч дийлсэнгүй. Харин Гэрэлмаа хүчлэн дарсан тул түүнийг өвтгөжээ. Тулга өвдсөндөө ёолон хашхирав. Цаанаас хашаа дээгүүр Ганбаатар өнгийн)

	ГАНБААТАР — Хүүе чи яагаад хүүхэд зодоод байгаа юм.

	Гэрэлмаа сочин өндийхөд Тулга босно. Нөгөө талаас Чоймбол ирж яваа бололтой.

	ГЭРЭЛМАА — Аав хүү ирлээ дээ. (Ганбаатар буцаж нуугдав)

	ТУЛГА — Өө яах вэ. Би айхгүй л дээ. (Чоймбол өвгөн ирнэ) Чоймбол. (Ууртайгаар) Та нар яагаад байгаа хүүхдүүд вэ аа! Гэрэлмаа. Энэ хүүхэд манай цонхыг хагалчхаад торхонд нуугдсан байхгүй юу. Бас таныг загал гэсэн.

	ТУЛГА — (Үгүй би хагалаагүй. Бөмбөг, бөмбөгөөр...) гэж уйлагнав. Чоймбол. Уухай! бөмбөг, өөрөө очоод хагалаа юу.

	ТУЛГА — (Царайчлан) ах аа би цонхыг чинь хагалаагүй шүү. Би Ганбаатар гэдэг хүүхэдтэй зүгээр тоглож байсан чинь. 

	ЧОЙМБОЛ — Уухай, тэгээд?

	ТУЛГА — Тэгээд намайг зүгээр бөмбөгөө барьж байсан чинь тэр хүүхэд бөмбөгөө танай цонх руу цохичихсон юм.

	ЧОЙМБОЛ — Тэгээд чи цонх хагалсан хэрэгт оролцоогүй болж байна уу (Тулгыг барьж авна)

	ТУЛГА — Үгүй би үнэхээр оролцоогүй ах аа намайг тавиач дээ.

	ГЭРЭЛМАА — Чи цонх хагалаагүй юм бол яах гэж нуугдсан юм бэ? Тулга. Сэрүүцэх гэж... (Тулга чичирнэ)

	ГЭРЭЛМАА — Аа бас тэгнээ саяхан чи Ганбаатартай бөмбөгөөр тоглож байсан гэж ярьчхаад.

	ЧОЙМБОЛ — Муу нойтон хамар яасан задарсан жаал вэ? хө чи. Аль вэ тэр цонхны шил бүтэн болгоод аль!

	ТУЛГА — Би хагалаагүй. Ганбаатар хагалсан гэж байхад эзнийг нь олохгүй.

	ЧОЙМБОЛ — Чамайг яасан ч тавихгүй багш дээр чинь очно.

	ТУЛГА — Ах аа намайг тавиач дээ. Шилний чинь оронд бөмбөгөө өгье. Чоймбол. Үгүй, үгүй би заавал цонхоо бүтэн болгуулна.

	ГЭРЭЛМАА — Аав аа бөмбөгийг нь битгий аваарай. Үүний бөмбөг биш Ганбаатарын бөмбөг байгаа юм.

	ЧОЙМБОЛ — Энэ ч ер нь базаахгүй эр байх нь ээ. Нэгд хэргээ шударга хүлээхгүй бас нэгнийхээ юмыг эзний нь зөвшөөрөлгүйгээр хүнд төлбөрт өгнө гэнэ ээ.

	(Тулгын гараас чирэх ба Тулга чирэгдэнэ. Ганбаатар ирнэ).

	ГАНБААТАР — Ах аа! Ах аа! Та энэ хүүхдийг яах нь вэ?

	ЧОЙМБОЛ — Чи яасан хэрэгт дуртай эд вэ.

	ТУЛГА — Ах аа! Ах аа! Намайг тавиач дээ энэ хүүхэд цонхыг чинь хагалсан юм.

	ГАНБААТАР — Ах аа! Ах аа! Та энэ хүүхдийг тавьчих. Энэ ч хагалаагүй, би ч хагалаагүй. Харин хэн хагалсныг нь би хэлээд өгье.

	ЧОЙМБОЛ — Чи яаж олдог юм бэ? Бас нэг зальтай нойтон хамар байх нь ээ чи.

	ГЭРЭЛМАА — Аав аа, үүний олохыг үзье.

	ГАНБААТАР — Нээрэн шүү би олоодохъё!

	(Бүгдийг тоолж эхлэв. Үүнд өөрөөсөө «Хэн» гэж эхлэв)

	Хэн хагалсныг

	Хэлээд аль

	Түүдэг, таадаг

	Олдог, онодог

	Хэргийн эзэн

	Хэнэггүй толгой!

	(Хамгийн сүүлчийн үг Чоймбол гуайд таарчхав. Ганбаатар шилээ маажна. Тул уйлах, инээх хоёрын хооронд болчхов. Гэрэлмаа инээн, Чоймбол уурлах мэт хачин болов)

	ЧОЙМБОЛ — Энэ чинь тэгээд би хагалсан болоод байна уу?

	ТУЛГА — Би л хагалаагүй дэг.

	ГАНБААТАР — Би хагалсан юм. Тулгат ямар ч буруу байхгүй. Тулга чи яв. (Тулга баярлан явна Гэрэлмаа буцаж орно)

	ЧОЙМБОЛ — За хөө чи цонхыг минь бүтэн болгоод аль. Чамтай ч тухтайхан ярина даа. Яасан дэггүй хүүхэд вэ хө чи.

	ГАНБААТАР — Надад төлж өгөх шил одоо байхгүй, дараа шил олоод хийгээд өгье.

	ЧОЙМБОЛ — Тэгвэл чамаас төгрөг авна.

	Ганбаатар: Надад улаан гапий ч байхгүй.

	ЧОЙМБОЛ — Өө муу нойтон хамар буурал Чоймболоос бултана гэж байна уу?

	ГАНБААТАР — Үгүй би явахгүй. Би цонхыг чинь төлж өгнө. 

	ЧОЙМБОЛ — Хий гэгээ! Энэ чинь бүр их шударга царайтай амьтан

	байх нь ээ! Би чамаас одоо авна. Эсвэл эцэг эх дээр чинь очъё.

	(Гэрэлмаа савтай ус барьсаар гарч ирнэ. Ганбаатар явахаар зүтгэж Чоймбол араас нь татна. Гэтэл Ганбаатар цамцаа шувтлан тайлаад зугтана. Чоймбол цамцыг нь барин хоцорсноо).

	— За яах вэ наймаа таарлаа. Мөн ч сахилгагүй бор толгой байна даа. 

	ГЭРЭЛМАА — Аав аа! Ганбаатарын цамцыг багшид өгөх гэж байгаа юм уу?

	ЧОЙМБОЛ — Яаж ч магадгүй. 

	ГЭРЭЛМАА — Ганбаатар буцаад ирлээ.

	ЧОЙМБОЛ — Бариад аваарай. (Ганбаатар ирнэ) Чоймбол дахин барьж аваад чи яах гэж буцаад ирэв. Гадуур цамцаа гараас минь булаах санаатай ирэв үү! Их дур аа! (Гэрэлмаад) миний охин сур олслоод ир. Би үүнийг ягштал хүлээд шоронд хийчихье.

	ГЭРЭЛМАА — Хаана байгаа юм бэ аав аа?

	ЧОЙМБОЛ — Чи олохгүй байхаа үүнийг барьж бай. Май чихэдчих харин битгий их татаарай

	(Чоймбол Ганбаатарын чихийг Гэрэлмаад атгуулна. Тэгээд цамцыг нь барин явна).

	ГАНБААТАР — Чи намайг тавьчих аа хө.

	ГЭРЭЛМАА — Тавихгүй. Аав битгий тавиарай гэсэн.

	ГАНБААТАР — Гайгүй дээ намайг тавьчих л даа.

	ГЭРЭЛМАА — Яах юм бэ чамайг тавиад.

	ГАНБААТАР — Би аавд чинь үнэнээ хэлэх гэсэн юм. Намайг тавьчих л даа. Оронд нь гоё тууз өгье.

	ГЭРЭЛМАА — Үгүй.

	ГАНБААТАР — Чи намайг тавьчих л даа гайгүй. Би аавд чинь үнэнээ хэлээдэхье.

	ГЭРЭЛМАА — Чамайг яасан ч тавихгүй. Пионерын үнэн үг. Ганбаатар. Эр хүн эр хүндээ хайртай шүү дээ. Намайг тавь л даа.

	ГЭРЭЛМАА — Аа бас том хүний үг тогтоочихсон байгаа. Би эмэгтэй хүн л дээ. 

	ГАНБААТАР — (Сүрдүүлэн) муу дэрсэн хөлт минь чи намайг тавихгүй бол муугаа үзнэ шүү.

	ГЭРЭЛМАА — Чи яах вэ дээ.

	ГАНБААТАР — Чамайг ганцаараа явж байхад чинь ганцхан чадъя. Гэрэлмаа. Одоо тэгвэл чадаадах (Чихнээс нь хүчлэн татав)

	ГАНБААТАР — (шүд зууж) Чадахдаа л чадна.

	ГЭРЭЛМАА — Харин чамайг бүр бууж өгтөл чинь дөнгөнө дөө. Ганбаатар. (Аргадангуй) Чи хамраас битгий бариарай хө. Гэрэлмаа. Яадаг юм бэ барихад.

	ГАНБААТАР — Миний хамар наранд түлэгдээд хорсоод байгаа юм.

	ГЭРЭЛМАА — Тэгвэл хамраас чинь барьж чадна даа.

	ГАНБААТАР — Нойтон юм хүргэвэл бүр ч гол тастчих шахдаг юм.

	ГЭРЭЛМАА — Тэгвэл гараа норгож байгаад барина даа.

	ГАНБААТАР — Иш! битгий тэгээч.

	ГЭРЭЛМАА — Яадаг юм бэ, тэгнэ, чи бууж өгөх үү?

	ГАНБААТАР — Өгье. 

	ГЭРЭЛМАА — Хэдээр вэ? 

	ГАНБААТАР — Тавиар.

	ГЭРЭЛМАА — Үгүй (ус руу чирнэ)

	ГАНБААТАР — Жараар.

	ГЭРЭЛМАА — Үгүй. (чирнэ) усанд нэлээд ойртов.

	ГАНБААТАР — Далаар.

	ГЭРЭЛМАА — Үгүй.

	ГАНБААТАР — Далан дөрвөөр.

	ГЭРЭЛМАА — Заавал далан таваар бууж өг.

	ГАНБААТАР — Далан дөрөв хагасаар бууж өгье.

	ГЭРЭЛМАА — (усанд хуруугаа дүрж) За хэдээр вэ?

	ГАНБААТАР — Түүний хэлдгээр.

	ГЭРЭЛМАА — (Хамраас нь норгосон гараараа барина) Далан таваар бууж өг!

	ГАНБААТАР — Өвдсөн байдал гарган биеэ зайлуулж (далан... далан... гэж үглэнэ).

	ГЭРЭЛМАА — Тав... тав...

	(Ганбаатар. Ганцхан зулраад зугтахдаа) Нойлоор бууж өгье.

	 

	ХӨШИГ 

	 

	Үзэгдэл хоёр

	Орон сууцын нэгэн тохилог байрны дунд өрөөнд Алтанцөгц боодолтой хэдхэн чихэр гарган тоолно.

	АЛТАНЦӨГЦ — Нэг, хоёр, гурав, дөрөв, тав, за үүнээс чинь нэгийг ч хороолгүй нуучихъя. Өлгүүрээс жижиг ноосон цамцаа авч чихрээ боосноо хүнд нэг нэг л ноогдвол боллоо. Бас нэгийг нь идчихье. Дутууг нь сүүлд олоод өгчихье. (нэгийг гарган авч).

	Үүний чинь талыг нь идээд орой талыг нь идчихдэг хэрэг (талыг нь идэв) үлдсэнийг нь сайн нуучихъя буланд тавьсан чемоданд хийв. Аа хөөрхий чинь энэ муу талыг бас идчихье. (Иднэ. Цэцэг усалж эхлэв). Энэ мөн амттайхан чихэр шүү 7 дөч, 11 хорийн чихрийг бол би тоохгүй л дээ. Бас нэгийг идчихье.

	(Чемодан уруугаа явж авах гэтэл «Далдаас Алтанцөгцөө явъя» гэж дуудах сонсогдов)

	Нуусан чихрийг минь Ганбаатар үзчих юм биш байгаа даа

	(Сэмхэн гарч одов. Ганбаатар мухрын өрөөнөөс гарч ирэв. Тэр унтаад сэржээ. Биеийнхээ чилээг гарган суниав).

	(Дуулах нь)

	Зүгээр тайван нойрсъё. Гэвч

	Зүүд хутгаад зүгээр байдаггүй

	Зүүд хутгаад Зүгээр байдаггүй.

	Өөгүй бөмбөг нисэн одоод

	Өөдгүй цонхыг хагас цохижээ.

	Булай юмаа

	Бут ниргэжээ.

	Харамч ахын сайхан бөмбөгийг

	Харин муухай алдлаа даа. 

	Буурал ах

	Буцааж өгөөсэй.

	Гэнэн Тулгын хийсэн хэргийг

	Гэмгүй би үүрч хоцров.

	Андаа гэсэн нь

	Алдаа болжээ

	Цочир ууртай, муухай зантай

	Чоймбол өвгөнөөс цамцаа авах сан 

	Яаж авна аа 

	Яавал дээр вэ?

	Сагсан бөмбөгөнд нойлоор хожигдож

	Сагсуу Тулгын боол болохгүй сэн

	Хэрэв ингэх

	Хэрэг гарвал

	Тулгын өмнө буруутан болж

	Тулам үүрсэн хорголчин болно

	Ээ дээ мөн ч Ичиж үхжээ.

	Ээ дээ мөн ч Ичиж үхжээ.

	Түй! түй! Яалаа ч Тулгын командад би хожигдохгүй. Тэгэхээр яаж аргалах вэ? Хэрэв би, үл үзэгдэгч байсан сан бол!.. Дндра... дндр... дндр... Ямар ч байсан Эрдэнэ ахтай уулздаг хэрэг.

	(Алтанцөгцийн чихэр нуусан чемоданыг уудлав. Аа ашгүй. Энд нэг ноосон цамц байна Авч сэгсэртэл чихэр унав. Ганбаатар бүгдийг нь хармаалаад гарч одов. Утсанжав, Эрдэнэ хоёр ирнэ).

	УТСАНЖАВ — Би өнөө бөмбөгөө авъя аа хө.

	ЭРДЭНЭ — Би чиний бөмбөгөнд сайхан уут хийлгэх гээд эгчид өгчихсөн. 

	УТСАНЖАВ — Үгүй, нээрэн биз!

	ЭРДЭНЭ — За үнэн байлгүй яах вэ дээ. Би чамд юу гэж худлаа хэлэх юм бэ?

	УТСАНЖАВ — Миний бөмбөгөөр их тоглосон уу?

	ЭРДЭНЭ — Сургуулийн биеийн тамирын заалд гучхан минут тоглосон огт хэвээрээ байгаа.

	УТСАНЖАВ — Миний бөмбөгөөр хана цохиогүй биз.

	ЭРДЭНЭ — Хаанаас даа.

	УТСАНЖАВ — Усанд дүрчихсэн юм биш биз.

	ЭРДЭНЭ — Яалаа гэж дээ.

	УТСАНЖАВ — Наранд их тавиагүй биз?

	ЭРДЭНЭ — Үгүй ээ, үгүй, 

	УТСАНЖАВ — Чи бөмбөгийг минь хүнд дамжуулчхаагүй биз?

	ЭРДЭНЭ — Би харин гоё уут хийлгэж байгаа гээд байна шүү!

	УТСАНЖАВ — Эгч чинь хаана байдаг юм бэ?

	ЭРДЭНЭ — Тээр тэнд. Ерөөлчдийн гудамжинд.

	УТСАНЖАВ — Тэр айл чинь миний бөмбөгийг хаана тавьсан бол?

	ЭРДЭНЭ — Хөвөнгөөр ороогоод хайрцагт хийчихсэн.

	УТСАНЖАВ — Тэднийх чинь хүүхэдтэй юу?

	ЭРДЭНЭ — Хүүхэдтэй.

	УТСАНЖАВ — Хэдэн хүүхэдтэй вэ?

	ЭРДЭНЭ — Нэг.

	УТСАНЖАВ — Хэдэн настай хүүхэд вэ?

	ЭРДЭНЭ — Зургаан настай юм. 

	УТСАНЖАВ — Эрэгтэй хүүхэд үү? эмэгтэй хүүхэд үү?

	ЭРДЭНЭ — Эрэгтэй байлгүй яах вэ.

	УТСАНЖАВ — Их томоотой хүүхэд биз?

	ЭРДЭНЭ — Ёстой номхон хонь. (үзэгчдэд) Мөн номхон хонь байв аа! Ёстой эх захаа алдсан дүрсгүй бацаан даа!

	УТСАНЖАВ — Тэр хүүхэд чинь бөмбөгийг минь шөвөг, үзүүртэй хадаасаар хатгачих юм биш байгаа?

	ЭРДЭНЭ — Үгүй! үгүй! Тэр жаал чинь бөмбөгнөөс ухаан алдталаа айдаг юм байхгүй юу (үзэгчдэд) Уул нь ч цоо хатгачхаж магадгүй л юм шүү!

	УТСАНЖАВ — Би танайд сууж байя. Чи очоод аваад ирэхгүй юу?

	ЭРДЭНЭ — Гайгүй би маргааш гэр хийлгээд өгөөдөхье?

	УТСАНЖАВ — Тэгвэл надад нэг үзүүлчхээд аваад үлд л дээ.

	ЭРДЭНЭ — (үзэгчдэд) Энэ чавганцаас яаж сална даа байз (ном авч үзэнгүүт) Би чиний ширэн бөмбөгийг заяа нь зажилчихгүй дээ. Манай аав ирээд хүүхдийн хичээл давтуулахгүй үймүүллээ гэнэ шүү. Ядаж би өнөөдөр муу авчихсан. 

	УТСАНЖАВ — Танай аав чинь их ууртай юу?

	ЭРДЭНЭ — Ууртайгаар барах уу, хэнийг ч хамаагүй хэмх алгадна.

	УТСАНЖАВ — За тийм бол би явлаа. Ээ дээ. Бөмбөгийг минь л... (гарна)

	ЭРДЭНЭ — Ёо ёо мөн нойтон хамуу шиг нөхөр шүү. Арай л гэж нэг шилийг нь харлаа.

	(Утсанжав эргэн шагайж)

	УТСАНЖАВ — Битгий тос болгоорой! 

	ЭРДЭНЭ — Тос болгохгүй. (Утсанжав хаалга хаав) Энэ ч ёстой эмээ ээжийн хэлдгээр бөмбөгөндөө сүнс нь хоргодоод үхэхгүй байх аа. (Утсанжав дахин шагайж) уутыг нь зөөлөн юмаар хийгээрэй!

	ЭРДЭНЭ — Мяндсан хилэнгээр хийлгэе!

	УТСАНЖАВ — За тэгээрэй. (Утсанжав хаалга хаахад Эрдэнэ сандран босож хаалганыхаа бариулаас татав)

	ЭРДЭНЭ — Ахиад чи шагайгаарай май!

	(гаднаас хаалга татаж байгаа бололтой. Эрдэнэ байдгаараа угзрав. Хаалга тогших нь сонсогдоно.

	Чи орно оо бас, чамайг яасан ч оруулахгүй. (Гаднаас Алтанцөгцийн дуу) 

	АЛТАНЦӨГЦ — Ах аа! хаалгаа тайлаач ээ!

	ЭРДЭНЭ — Тэгнэ ээ бас зальтай эд вэ? Бас манай дүүгийн дуутай адилхан дуугарах санаатай юу?

	(Цонхоор Алтанцөгц шагайж)

	АЛТАНЦӨГЦ — Ах аа! Хаалгаа тайл!

	ЭРДЭНЭ — Цаана чинь Утсанжав байна уу?

	АЛТАНЦӨГЦ — Алга аа. Явчихлаа.

	ЭРДЭНЭ — Бөмбөгөнд нь ямар юмаараа, тэгээд бас хэнээрээ уут хийлгэдэг юм билээ.

	(Бодно) Аа Алтанцөгцийг аргалдаг хэрэг. (Алтанцөгц орж ирнэ) Эрдэнэ. Алтанцөгц өө чи Ганбаатарынхаа командыг тоглохоор түүнд ямар тусламж үзүүлэх вэ?

	АЛТАНЦӨГЦ — Тэжээл сайтай 24˗ийн чихэр өгөх гэж манай ангийн эмэгтэйчүүд мөнгө хуримтлуулаад би зөндөө чихэр авсан.

	ЭРДЭНЭ — Чи авсан гэж үү дээ.

	АЛТАНЦӨГЦ — Тийм ээ би авсан.

	ЭРДЭНЭ — Танай ангийнхан тэгж чононд, хонь хадгалуулаад яах нь вэ.

	АЛТАНЦӨГЦ — Би идээгүй л дээ.

	ЭРДЭНЭ — Овоо л доо одоо л нэг чоно махнаас гарах нь ээ! Алтанцөгц. Үзнэ үү?

	ЭРДЭНЭ — Үзье. Чамд чихэр байв аа бас...

	АЛТАНЦӨГЦ — Хэрэв чихэр байвал яах вэ.

	ЭРДЭНЭ — Юу санасан есөн хүслийг чинь гүйцээнэ Алтанцөгц. Та тийм шидтэй хүн юм уу?

	ЭРДЭНЭ — Шидтэй байлгүй яах вэ.

	АЛТАНЦӨГЦ — За тэгвэл би чихрээ гаргалаа шүү.

	ЭРДЭНЭ — Гарга!

	(Алтанцөгц, чемодан уудлан) Үгүй энэ чинь (гэж дуу алдсанаа чихрийн боодол марлыг уурлан шидэв)

	ЭРДЭНЭ — Яав алга уу?

	АЛТАНЦӨГЦ — (Уйлах шахмаар амаа өмөлзүүлэн) Аа нэгнийхээ чихрийг юу ч үгүй идчихсэн байгаа юм.

	ЭРДЭНЭ — Хэн идчихэв ээ! Хэнхэг эд юм даа.

	АЛТАНЦӨГЦ — Хэн идчихээ вэ гэнэ шүү. Өөрөө хэнхэг.

	ЭРДЭНЭ — Ээ хөөрхий, замд хэвтсэн зантуу толгой ингээд хэрэгт ордог байжээ.

	АЛТАНЦӨГЦ — Тэгээд хэн идсэн юм.

	ЭРДЭНЭ — Би яаж мэдэх вэ дээ. Ганбаатар гуай л зооглочихоо биз.

	АЛТАНЦӨГЦ — Ганбаатар энд чихэр нуусныг мэдээгүй юм чинь

	ЭРДЭНЭ — Тэгвэл би хэзээ мэдсэн юм?

	АЛТАНЦӨГЦ — Хэн мэддэг юм бэ?

	ЭРДЭНЭ — За тэгвэл би чиний чихрийг чинь идсэн эзнийг олоод өгье. Алтанцөгц. Чи миний чихрийг нуусан юм уу?

	ЭРДЭНЭ — Харин тэгж гар бариад, бугуй атгах гэвэл ч чадахгүй шүү. 

	АЛТАНЦӨГЦ — Худлаа худлаа та нуугаагүй.

	ЭРДЭНЭ — Хэн идсэн юм бэ?

	АЛТАНЦӨГЦ — Хэн ч идээгүй.

	ЭРДЭНЭ — Аа тэгвэл чадахгүй. (Эрдэнэ бодол болж байснаа)

	Би чиний чихрийг идсэн эзнийг олоод өгье. Харин чи надад бөмбөгний уут хийж өг.

	АЛТАНЦӨГЦ — Нээрэн биз.

	ЭРДЭНЭ — Үнэн байлгүй яах вэ.

	АЛТАНЦӨГЦ — Түүнийг чинь юугаар хийдэг юм бэ?

	ЭРДЭНЭ — Яагаа вэ чи өнөө өөрийнхөө хар торгон алчуураар хийчих. Алтанцөгц. Үгүй, ээж аашилна.

	ЭРДЭНЭ — Аашлуулахгүй аргыг би зааж өгөмз.

	АЛТАНЦӨГЦ — Ээжийг ирэхээр би даавуу аваад хийгээд өгье.

	ЭРДЭНЭ — Ээж хамаагүй, муу даавуу өгнө шүү дээ. Бөмбөгний уут чинь сайхан зөөлөн торго байдаг юм байхгүй юу?

	АЛТАНЦӨГЦ — Аль вэ чи надад чихрээ өгөөдөх.

	ЭРДЭНЭ — Чиний чихрийг би идээгүй. Харин чиний чихрийг авсан хүн өдийд цөмийг нь идчихсэн байх, бодвол тэр хулгай баригдсан ч гэсэн чамд чихрийг чинь төлж өгөхгүй. Би бол өгч чадна. Чи надаас цагаа болохоор чихрээ аваарай.

	АЛТАНЦӨГЦ — Чихрээ үзүүл!

	(Эрдэнэ чихрээ үзүүлнэ) Үгүй би хадгалж чадна. Эрдэнэ. За май битгий ямаа шиг хяргачхаарай.

	АЛТАНЦӨГЦ — Ээ гялай! Ээ гялай! (дэвхэцнэ)

	ЭРДЭНЭ — За одоо миний уутыг хий. (Алтанцөгц чихрээ чемоданд хийгээд баярлан гүйсээр гарангуут)

	АЛТАНЦӨГЦ — Ах аа би одоохон хийгээд өгье.

	ЭРДЭНЭ — Утсанжавын энхрий бөмбөгийг ингэсхийгээд нэг эсэн мэнд шиг байлгаж байгаад эзэнд нь атгуулчихъя. (Ганбаатар яаран орж ирнэ. Ардаа бөмбөг барьжээ)

	ГАНБААТАР — Хутга байна уу? 

	ЭРДЭНЭ — Хутга ч яах вэ. Чи сагсан бөмбөгний бэлтгэл хийж байгаа биз.

	ГАНБААТАР — (уурлангуй) Хийгээд байгаа юм чинь.

	ЭРДЭНЭ — (Хутга гаргаж) Аа ашгүй бөмбөгийг нь аваад ирэв үү тун сайн байна. Чамайг хагалчхаа болов уу гэж сэтгэл их зовсон юм (хутга өгнө)

	ГАНБААТАР — Сайн байна. Энэ муу бөмбөгийг би ална үүнээс болж хожигдоод байгаа юм.

	ЭРДЭНЭ — Яана гэнэ ээ, Хүүе байг!

	Ганбаатар бөмбөгийг хутгаар хатгаж, Эрдэнэ түүнийг салгахаар оролдов.

	 

	ХӨШИГ

	 


ХОЁРДУГААР БҮЛЭГ 

	Үзэгдэл гурав

	Тайзны засал. 2 дугаар үзэгдлийн нэгэн адил Алтанцөгц, Эрдэнэ хоёр гэртээ байна.

	ЭРДЭНЭ — Алтан, Чи өнөө бөмбөгний уут хийсэн үү? Өнөөх чинь хүрээд ирвэл яах вэ?

	АЛТАНЦӨГЦ — Хийсэн үзнэ үү?

	ЭРДЭНЭ — Аль вэ (Алтанцөгц үзүүлнэ) Өө хө хэрэг алга. Үүнд чинь сагсан бөмбөгний том бөмбөг багтах нь байтугай хүний толгой ч багтахгүй.

	АЛТАНЦӨГЦ — Тэгээд би яах юм бэ?

	ЭРДЭНЭ — Үүнийг чинь авахгүй.

	АЛТАНЦӨГЦ — Яах вэ дээ.

	ЭРДЭНЭ — Чамаас чихрээ буцааж авна.

	АЛТАНЦӨГЦ — Байхгүй л дээ. Би талыг нь идчихсэн. Би түүнийг хаанаас олох юм?

	ЭРДЭНЭ — Гэдсийг чинь хагалаад авна даа. Аль вэ наашаа бол

	АЛТАНЦӨГЦ — Аав аа (хашхирна) энэ чинь алах гээд байна.

	ЭРДЭНЭ — Чиний дууг аав дуулахгүй. Яадаг юм бэ? Чи хашхирч л бай. Ходоодноос чинь чихрээ авна. Миний чихэр уусчихсан байвал оронд нь бөөрийг чинь авна.

	АЛТАНЦӨГЦ — Чамайг би ээжид хэлнэ дээ.

	ЭРДЭНЭ — Юу гэж?

	АЛТАНЦӨГЦ — Нэгнийхээ чихрийг нуучхаад алчуур уруулчхаад аваагүй гэж.

	ЭРДЭНЭ — Хэл, яадаг юм?

	АЛТАНЦӨГЦ — Хэлнэ одоо хэллээ. (явахыг завдана. Эрдэнэ хориглож)

	ЭРДЭНЭ — Бууж өгье. Бууж өгье. Тэгээд ч би нэг уран арга оллоо. Харин чи надад тусална шүү. Ганбаатар! Ганбаатар! (Ганбаатар мухрын өрөөнөөс бас л унтсан бололтой гарч ирэв)

	ЭРДЭНЭ — Унтаахай минь би чамаас нэг юм асууя.

	ГАНБААТАР — Юу?

	ЭРДЭНЭ — Чи өнөөдөр сагсан бөмбөгний дасгал хийсэн үү?

	ГАНБААТАР — Яах юм бэ? Яршиг.

	ЭРДЭНЭ — Тэгээд чи яаж хожих юм бэ? Танай багийг хожуулах гэж чамайг дасгал хийг гэж хүний бөмбөгийг би авч ирсэн. Алтанцөгц чамайг тоглохоор өгөх гэж чихэр хадгалж байгаа. Чи бэлтгэл хий л дээ.

	ГАНБААТАР — Үгүй та харин надад эртээдийн Чоймбол гуайн ярьж байсан үлгэрийн далдын хар малгайг надад хийгээд аль!

	АЛТАНЦӨГЦ — Ямар малгай?

	ЭРДЭНЭ — Чи дуугүй бай. Энэ чинь эрэгтэй хүний ажил байхгүй юу.

	АЛТАНЦӨГЦ — Чамайг ээжид хэлнэ дээ.

	ЭРДЭНЭ — Яадаг юм бэ? Чи ямар хэлж дуусах биш. Харин чамайг ховлохгүй бол нууцаа чамд хэлнэ.

	АЛТАНЦӨГЦ — За тэг!

	ЭРДЭНЭ — Энэ нууцыг хэнд ч алдахгүй гэж амла.

	АЛТАНЦӨГЦ — Ямар нууц?

	ЭРДЭНЭ — За ингээд л хагархай хэнгэрэг, цуурхай цан оргиод байдаг юм шүү.

	АЛТАНЦӨГЦ — Үгүй би нууц хадгалж чадна.

	ЭРДЭНЭ — Бүх юмыг тэвчээртэй өнгөрүүлж чадна гэж хэл.

	АЛТАНЦӨГЦ — Бүх юмыг тэвчиж чадна.

	ЭРДЭНЭ — За Ганбаатар чи нүдээ аньж бай! Би далдын хар малгай бүтээлээ.

	ГАНБААТАР — (Нүдээ анин) За анилаа. 

	АЛТАНЦӨГЦ — Таг харанхуй байна уу?

	ГАНБААТАР — Тийм байна. Та хоёроос бусад нь таг харанхуй байна.

	ЭРДЭНЭ — Чи бид хоёрыг үзэж байна уу.

	ГАНБААТАР — Тийм (сандран үгээ буцааж) үгүй үгүй юу ч харагдахгүй байна.

	ЭРДЭНЭ — Чи худлаа хэлээгүй биз их зальтай шүү чи. Нүүр рүү нь цохихыг завдтал хойшоо далдирна.

	АЛТАНЦӨГЦ — Ээ хөө худлаа байна харж байна.

	ЭРДЭНЭ — Найдлагагүй байна. Чи цаадах өрөөндөө ор. (Ганбаатар орно).

	ЭРДЭНЭ — Битгий хараарай. (Алтанцөгцөд) Наашаа бол би чиний чихрийг идсэн эзнийг батлаад өгье. Чи Ганбаатарт энэ уутыг өмсүүлэхээр түүнийг үзээгүй хүн болоорой.

	АЛТАНЦӨГЦ — Яах юм бэ?

	ЭРДЭНЭ — За чи дуугүй л үзээгүй хүн болоодох.

	АЛТАНЦӨГЦ — Үзсэн ч үзээгүй юм шиг байх юм уу?

	ЭРДЭНЭ — Тийм, тийм. За мухрын өрөөнд намайг хаалга цохихоор гарч ирээд худлаа юм эрсэн хүн болоод Ганбаатарыг үзээгүй юм шиг байгаарай!

	АЛТАНЦӨГЦ — За. 

	ЭРДЭНЭ — Амаа буцаж тэвчээр алдаж болохгүй шүү!

	АЛТАНЦӨГЦ — Буцахгүй үнэн үг (далд орно)

	ЭРДЭНЭ — Ганбаатар! (Ганбаатар орж ирнэ) Чи үнэхээр л үл үзэгдэгч болбол түрүүлж чадах юм биз дээ?

	ГАНБААТАР — Чадна. дндр... дндр... дндр...

	ЭРДЭНЭ — Бөмбөгний уутаа үзүүлж май үүнийг өмс.

	ГАНБААТАР — Юу юм бэ?

	ЭРДЭНЭ — Даяарт байхгүй далдын хар малгай, энэ малгайг өмссөн хүн бол юу санасан есөн хүслээ гүйцээж чадна. (өөрөө буруу хараад) май өмс (Ганбаатар өмсөнө, Эрдэнэ зөв харж (хүүе энэ чинь Ганбаатар хаачив аа! Аль вэ гар барья (Зөрөн) хаалгаар шагайна, үгүй энэ чинь хаашаа алга болчхов оо.

	ГАНБААТАР — Та чинь яаж байна? Энэ байна шүү дээ.

	ЭРДЭНЭ — Аль! (Ганбаатарыг мөргөнө) Юу вэ энэ чинь юу вэ. 

	ГАНБААТАР — Яагаа вэ би л байх шиг вэ.

	ЭРДЭНЭ — Мөн шидтэй малгай юм даа. (Хаалга цохино) Алтанцөгц гарч ирнэ. 

	АЛТАНЦӨГЦ — Ганбаатар миний ноосон цамцыг үзэв үү? Ганбаатар хаачив ах аа? 

	ЭРДЭНЭ — Би бүүр олохоо болилоо. Энд л дуугараад байх шиг байна. Ганбаатар чи хаана байна аа.

	ГАНБААТАР — Энэ л байна шүү дээ. 

	АЛТАНЦӨГЦ — Үгүй энэ чинь дуу нь дуулдаад бие нь үзэгдэхгүй юм.

	ЭРДЭНЭ — Алтанцөгц. Чи бас харахгүй байна уу?

	АЛТАНЦӨГЦ — Үгүй харахгүй байна, дүү хаачив.

	ГАНБААТАР — Алтанцөгцийн өмнө очоод одоо харав уу?.

	АЛТАНЦӨГЦ — Үгүй яасан аймаар юм бэ?

	ГАНБААТАР — Одоо үзэв үү? (эгчийнхээ гараас барихад)

	АЛТАНЦӨГЦ — Ээ юу вэ? (Сочин гараа татна)

	ЭРДЭНЭ — Хүүе Ганбаатар чи наад малгайгаа ав. Бид айж байна.

	ГАНБААТАР — Та хоёр худлаа намайг үзээгүй хүн болоод байна.

	ЭРДЭНЭ — Алтанцөгцөө би сэрүүн байна уу? зүүдлээгүй биз.

	АЛТАНЦӨГЦ — Үгүй яасан хачин юм бэ? (Ганбаатар тавагтай талх, чихэр барьж өргөв).

	АЛТАНЦӨГЦ — Аа яа тавагтай идээ нислээ. Хараач, Хараач!

	ЭРДЭНЭ — Аа Ганбаатар ховдог хүүхэд болохоороо тавагтай юмаа бариад авч (Ганбаатар буцааж тавина)

	АЛТАНЦӨГЦ — Хараач! буцаад суучихлаа. Ганбаатар эгчийнхээ ноосон цамцыг нуусан газраасаа гаргаж чемоданд хийх болов. Тэр чихэр үзэв бололтой чихэр авав)

	АЛТАНЦӨГЦ — Аа..

	(дуу алдав. Эрдэнэ түүний амыг барив. Хуруугаараа дуугүй гэж дохив).

	ГАНБААТАР — (Дуулна)

	Хорвоод байдаггүй 

	Ховор сайхан 

	Далбагар хар 

	Далдын малгай

	Далбагар хар

	Далдын малгай

	Санасан бүхнээ

	Сайхан гүйцээж

	Сагсан бөмбөгөнд

	Би түрүүлнэ.

	Сагсан бөмбөгөнд

	Сайхан түрүүлнэ

	(үүд тогших сонсогдов)

	ЭРДЭНЭ — Хэн бэ? (Гаднаас) Чоймбол байна аа хаалга тайл!

	ГАНБААТАР — Ий яадаг билээ. (мухрын өрөөнд оров)

	(Алтанцөгц үүд тайллаа. Чоймбол орж ирэв).

	ЧОЙМБОЛ — За сайн байцгаана уу! Хүүхдүүд ээ! ээж аав чинь ажил дээрээ юу?

	АЛТАНЦӨГЦ — Сайн, ажил дээрээ Эрдэнэ. Чоймбол гуай та яагаад Ганбаатарын цамцыг барьж яваа юм бэ?

	АЛТАНЦӨГЦ — Ах аа суугаач.

	(Чоймбол сандалд сууна)

	ЧОЙМБОЛ — Энэ үү? их учиртай улаан толгойтой юм байгаа юм даа (Цамцыг ширээ дээр тавина)

	ЭРДЭНЭ — Ганбаатар тоглож байгаад цамцаа орхисон байна уу.

	ЧОЙМБОЛ — Үгүй Ганбаатарын бөөрийг авахаас нааш өр дуусахгүй юм байгаа юм, тэр хүүхэд хаана байна.

	ЭРДЭНЭ — Байхгүй, гадаа тоглож байгаа байх (Ганбаатар сэм нөгөө өрөөнөөс гарч ирэв).

	АЛТАНЦӨГЦ — (сочин), хүүш! гэж дуугарав. Эрдэнэ сандран Чоймбол гуай энэ ээ үүнийг үзээч энэ яахаараа ингэдэг юм бэ (хагархай бөмбөг үзүүлэв)

	ЧОЙМБОЛ — (Эргэж) аль вэ хүү минь би үзээдэхье. (Ганбаатар цамцаа авч буцав, хаалга дээр Алтанцөгц зогсон Ганбаатарын малгайг авав. Ганбаатар хурдлан далд орлоо. Алтанцөгц далдын малгайг ширээ дээр тавив. Өвгөн бөмбөгийг үзээд).

	ЧОЙМБОЛ — Зүгээр хүү минь хийлчих. Ширээ дээр тавьсан хар малгайг барьж үгүй хүү минь өнөө цамцыг чинь яачхав аа энд тавиагүй сэн бил үү

	АЛТАНЦӨГЦ — Мэдэхгүй.

	ЧОЙМБОЛ — Аа тийм байх айхавтар нойтон хамар вэ хө чи олж авна даа. (Ганбаатарын өрөө рүү орох гэтэл

	ЭРДЭНЭ — Энэ байна (өөр юм заана Чоймбол эргэж)

	ЧОЙМБОЛ — Аль вэ хө нааш нь өгөөдөх. (Энэ хооронд Ганбаатар хаалганы хөшигний ард нуугдав. Өвгөн түүнийг үзсэнгүй, тасалгаа руу оров)

	ГАНБААТАР — (Гарч ирээд) Аль вэ малгай өгөөдөх.

	АЛТАНЦӨГЦ — Үгүй чи алга болчхоод байх юм, төвөг.

	ГАНБААТАР — Аль вэ л дээ өгөөдөх.

	АЛТАНЦӨГЦ — Өгөхгүй.

	ГАНБААТАР — Аа нэгийгээ сандарч байхад тус болохгүй байгаа юм шүү (Далдаас Чоймболын дуу) Үгүй энэ чинь хаашаа алга болчхов оо. (Ганбаатар ширээний доогуур нуугдана) Та хоёр л нуучихлаа. (Уурласан дүр үзүүлж) Өгөөдөх. Та хоёр яасан задарсан хүүхдүүд вэ. Эх захаа алдсан, аа! Би багштай чинь очиж ярина. Өгвөл өг, байвал бай. Та нар муу нойтон хамруудтай ярихгүй. Гарч одно. Ганбаатар ширээ дороос гарч Алтанцөгцийг зодох гэж хөөнө.

	ЭРДЭНЭ — Байг! Чи яах нь вэ.

	ГАНБААТАР — Энэ чинь нэгийгээ зовж байхад туслахгүй байна шүү дээ.

	ЭРДЭНЭ — Малгайг нь өгчих.

	АЛТАНЦӨГЦ — Үгүй би өмсөнө. Ээжийн ажлын газар очно. Дежур нь оруулдаггүй юм билээ. Үүнийг өмсөөд орно.

	ЭРДЭНЭ — Өг! өгвөл чихэр өгнө шүү. Малгайг өгнө. Ганбаатар өмсөнө.

	ГАНБААТАР — За хөөрхий чинь намайг хүн үзэхгүй болохоор ёстой дуртайгаа гүйцээнэ. Пэлжид гуайн өнөө айхавтар зуудаг нохойноос хариугаа авна. Намдаг даргын гялгар машинд сууна. Чоймбол гуайнд очиж юмаа авна. Сагсан бөмбөгөнд түрүүлнэ. дндр... дндр... дндр... (Малгайгаа аваад) За баяртай. (Гээд өмсөн гарч одов)

	ЭРДЭНЭ — Одоохон түүний хойноос хоёулаа явъя.

	АЛТАНЦӨГЦ — Пэлжид гуайн нохойноос хариугаа авна гэнэ үү, одоо хазуулчихна даа. Хэрэггүй л Ганбаатарыг хуурлаа. Тэнэг юм чинь бүр үнэмшсэн байна.

	ЭРДЭНЭ — Зүгээр өөрийн нь алдааг өөрөөр нь засуулах гэсэн юм. За түргэл! Цаг алдаж болохгүй. Ганбаатар осолдож мэднэ. (Хоёул гадуур хувцсаа өмсөж дуусаж байтал хаалга тогшив).

	АЛТАНЦӨГЦ — За ороорой! (Утсанжав орж ирэв)

	УТСАНЖАВ — Эрдэнээ бөмбөгөө авъя.

	ЭРДЭНЭ — Чиний бөмбөгийг өгөх зав алга. Утсанжав. Үгүй заавал одоо авна. Чи хагалаагүй биз.

	ЭРДЭНЭ — Дараа өгье гэж байна, одоо би явлаа. Чухал ажилтай.

	АЛТАНЦӨГЦ — Бас Чоймбол гуайнд очиж буруугаа хүлээх ёстой. Тийм ээ ах аа?

	ЭРДЭНЭ — Яриа юу байх вэ? (Гарах гэж зүтгэнэ. Утсанжав татна).

	УТСАНЖАВ — Чи миний бөмбөгийг ингэх юм бол яах гэж авсан юм бэ?

	ЭРДЭНЭ — (Алтанцөгцөд) Бөмбөгийг нь өг!

	(Өөрөө гарч гүйнэ. Алтанцөгц хий нь гарсан шалчгар бөмбөг, «Май» гэж өөдөөс нь шидээд гарч гүйв).

	УТСАНЖАВ — Ээ хайран... бөмбөг минь (Хойноос нь) Хүүе...

	 

	ХӨШИГ

	Үзэгдэл дөрөв

	Стадионы дотоод байдал. Шаталсан сандлууд, тойрог замын хэсэг харагдана. Сагсан бөмбөгний гогцоотой өрөөсөн самбар түүний хажууд дөрвөн хөлтэй өндөр шат байна. Мөн жижиг сандал харагдана. Ганбаатар хар малгайгаа өмссөн, жижиг сандалд сууна.

	АЛТАНЦӨГЦ — Ганбаатар хаа яваа бол.

	ЭРДЭНЭ — Мэдэхгүй аль вэ хөлийн чимээ чагная. (сандал дээр Эрдэнэ суув)

	ГАНБААТАР — Ёо, ёо

	ЭРДЭНЭ — Үгүй энэ хоосон сандалд суулаа гэсэн чинь чам дээр суучихсан хэрэг үү.

	АЛТАНЦӨГЦ — Ганбаатар чи малгайгаа авчих, чамайг бид үзэхгүй болохоор яаж яваа бол гэж сэтгэл зовж байна. Малгайгаа авчих (Ганбаатар малгайгаа авна) Ээ энэ сууж байна.

	ЭРДЭНЭ — Бид арай л эрт ирчхэж дээ.

	ГАНБААТАР — Би эрт ирье гэж бодсон юм.

	АЛТАНЦӨГЦ — Яагаад?

	ГАНБААТАР — Яах вэ бэлтгэлээ тайван хийх гэж.

	ЭРДЭНЭ — Чи одоо сагсан бөмбөгнийхөө багт тоглоно биз дээ.

	ГАНБААТАР — Үгүй.

	ЭРДЭНЭ — Тэгээд чи яаж өөрийнхөө багийг хожуулах юм бэ.

	ГАНБААТАР — Арга бий. Ах аа та үүнийг өмсөөдөх таны алга болохыг үзье.

	ЭРДЭНЭ — (Сандран, үзэгчдэд) За дүүрлээ шүү. Ганбаатарт би наадахыг чинь өмсчихвөл хол явчихна шүү, надад ийм далдын хар малгайн хэрэг тун их байна. Хэрэв наадахыг чинь би өмсвөл энэ малгай ид шидээ алдана.

	ГАНБААТАР — Аа тэгвэл байя аа. Одоо хүүхдүүд ирж явна, би цагариг дээр гарлаа. Малгайгаа өмсөн шатны дээр гарав. Гэрэлмаа Утсанжавын бөмбөгийг барьсаар ирэв.

	ЭРДЭНЭ — (Үзэгчдэд) За ёстой баларлаа даа.

	ГЭРЭЛМАА — Энэ чиний бөмбөг үү? Ганбаатар

	ГАНБААТАР — Тийм.

	ЭРДЭНЭ — Ээ гялай. Энэ чинь өнөө Утсанжавын хайртай бөмбөг мөн байна.

	АЛТАНЦӨГЦ — Өнөө Ганбаатарын хийг нь гаргачихдаг биш үү?

	ЭРДЭНЭ — Биш байж л дээ. Чи яагаад үүнийг авч яваа юм бэ?

	ГЭРЭЛМАА — Энэ бөмбөг манай цонхыг хагалчихсан юм. Тэгээд эзэн нь олдохгүй байсан чинь Ганбаатарын юм байж.

	ГАНБААТАР — Би хагалаагүй.

	ГЭРЭЛМАА — Хүүхдүүд ээ, та нар өнөөдөр яасан эрт ирээ вэ?

	АЛТАНЦӨГЦ — Чи бас яасан эрт ирээ вэ?

	ГЭРЭЛМАА — Ганбаатар та гурвыг наашаа ирэхээр Ганбаатарын бөмбөгийг өгөх гэж.

	ГАНБААТАР — Чи бид гурвыг ирж явахыг үзсэн гэж үү?

	ЭРДЭНЭ — Бид хэдүүлээ явсан бэ?

	ГЭРЭЛМАА — Гурвуулаа л явж байна билээ.

	ГАНБААТАР — Чи одоо намайг үзэж байна гэж үү?

	ГЭРЭЛМАА — Үзэлгүй яадаг юм бэ.

	АЛТАНЦӨГЦ — Аль нүдээрээ үзэж байна?

	ГЭРЭЛМАА — Энэ хоёр нүдээрээ хоёулангаар нь. Эрдэнэ. Ганбаатар одоо хаа байна?

	ГЭРЭЛМАА — Энэ шатны дээр л сууж байна даг. 

	АЛТАНЦӨГЦ — Би л Ганбаатарын дууг нь дуулаад биеийг нь үзэхгүй юм байна даг.

	ГЭРЭЛМАА — Чиний нүд чинь өвдөө юу?

	АЛТАНЦӨГЦ — Үгүй, зөв зүгээр.

	ЭРДЭНЭ — Би ч гэсэн Ганбаатарыг үзэхгүй байна.

	ГЭРЭЛМАА — Худлаа.

	ЭРДЭНЭ — Тэгвэл одоо яаж байна, харж л байгаа юм бол хэл л дээ. Гэрэлмаа (Ганбаатарын хөдөлгөөнийг ажиглан ярих нь) Шилээ маажиж байна. Над руу хэлээ гаргаж байна. Бас хөлөө хөдөлгөж байна.

	ЭРДЭНЭ — Ганбаатар чи нээрэн тэгээд байгаа юм уу?

	ГАНБААТАР — Үнэхээр энэ миний хөдлөх бүрийг үзээд байна. Алтанцөгц. (Гэрэлмаад) Чи нээрэн үзээд байгаа юм уу?

	ГЭРЭЛМАА — Ганбаатарын хувцсыг хэлж, үзэлгүй яах вэ.

	ЭРДЭНЭ — За мэдлээ, үзмэрч хүн гэж байдаг юм гэнэ билээ. Гэрэлмаа үзмэрч юм байж.

	ГЭРЭЛМАА — Яаж байна?

	АЛТАНЦӨГЦ — Чи, бид хоёрын үзээгүй юмыг үзээд байна шүү дээ

	ЭРДЭНЭ — Тийм, тэгэхээр чи үзмэрч юм байна.

	ГЭРЭЛМАА — Ээж зүүгээ хаячхаад надаар олуулдаг юмаа.

	ЭРДЭНЭ — За тэр шүү, яриагүй, үзмэрч хүүхэд байх нь.

	ГЭРЭЛМАА — Бас эмээ ээжийн зүүнд утас сүвлэж өгдөг. Алтанцөгц. Тэгэхээр эмээ чинь чамайг хурц нүдтэй хүүхэд гэдэг биз.

	ГЭРЭЛМАА — Тийм ээ. Намайг дуран нүдтэй гэдэг.

	ГАНБААТАР — Гэрэлмаа, чи намайг энд байна гэж хэнд ч битгий хэлээрэй.

	ГЭРЭЛМАА — Чи тэгвэл яах гэж энд суусан юм?

	ГАНБААТАР — Чи хүний нууцыг задлахгүй биз. Гэрэлмаа. Үгүй.

	ГАНБААТАР — Сайн байна, би өнөөдөр сагсан бөмбөг тоглохоос залхуу хүрч байна.

	ЭРДЭНЭ — Чамайг залхуураад энд суугаад байхад чинь танай баг яаж хожих юм?

	ГАНБААТАР — Яагаа вэ, айлын тал энэ гогцоонд бөмбөг шидвэл би цөмийг нь авч хаяад байна.

	АЛТАНЦӨГЦ — Өөрийг чинь тал энд хийхээр болбол яах вэ?

	ГАНБААТАР — Яах вэ шидсэн бөмбөг бүгдийг нь авч хийгээд байхгүй юу.

	ЭРДЭНЭ — Их уран арга олж шүү, за тэгвэл наанаа суугаад байж дээ. Удахгүй тэмцээн эхэлнэ. (Тулга ирнэ)

	ТУЛГА — Хүүе, Ганбаатар чи юу хийж суугаа юм бэ, юу өмсчихөө вэ?

	ГАНБААТАР — Чи намайг үзэж байна уу?

	ТУЛГА — Аа, чи надаас нуугдаж байгаа юм уу, би аль хэдийнээ үзсэн.

	ГАНБААТАР — Нээрэн үү?

	ТУЛГА — Нээрэн байлгүй яах вэ, цагариг эвдрээд чамайг засаж байгаа юм байх гэж бодсон юм.

	ГЭРЭЛМАА — Энэ хүүхэд бас үзмэрч юм байж...

	ЭРДЭНЭ — Би ч гэсэн үзмэрч юм байна.

	ГАНБААТАР — Та намайг үзлээ гэж үү.

	АЛТАНЦӨГЦ — Би ч бас үзэж байна.

	ГАНБААТАР — Далдын хар малгайтай байхад уу?

	АЛТАНЦӨГЦ — Тийм ээ, бөмбөгний уут толгойдоо углачхаад байхад чинь (Утсанжав ирнэ. Хийгүй бөмбөгийг Эрдэнэд өгч)

	УТСАНЖАВ — Аль вэ, бөмбөг өгөөдөх.

	ГАНБААТАР — (малгайгаа авч) Хүүе! Утсанжав! Чи намайг харж байна уу?

	УТСАНЖАВ — Харж байна, юу гэж (Ганбаатар малгайгаа өмсөж)

	ГАНБААТАР — За одоо?

	УТСАНЖАВ — Харалгүй яадаг юм бэ.

	ГАНБААТАР — (Уутыг шидэж) Түй! Ганц муухай хууртлаа.

	ТУЛГА — Тэмцээн эхлэх нь яваарай хүүхдүүд ээ. (Шүгэл дуугарч хүүхдүүд Ганбаатарыг шоолно)

	ХӨШИГ

	 

	ТӨГСГӨЛ

	Оршил хэсгийн тайз хэвээрээ. Цоорхойгоор Утсанжав гарч ирнэ.

	УТСАНЖАВ — Мөн л муухай хожигдлоо шүү энэ ч ганц Ганбаатарын команд хожигдсон биш л дээ манай сургууль л хожигдож байгаа хэрэг. Үгүй би энэ муу ширэн бөмбөгөө хармаалж байхаар өгч бэлтгэл хийлгэдэг байж. Ер нь үүнийгээ өгдөг юм билүү яадаг билээ. Хайран юм аа даа? (Утсанжав явж Эрдэнэ гарч ирнэ)

	ЭРДЭНЭ — Хожигдох хожигдохдоо зуун нойлоор шүү болж! Бэлтгэл хийгээгүй залхуураад хоосон ам яриад хожигдсон нь болж, муу залиар юм бүхнийг хийх гэж яваад нөхдийнхөө өмнө ичгэвтэр болсон нь болж. Ганбаатарын дутагдлыг илрүүлэх гэж миний санаачилсан далдын хар малгай ид шидгүй юм. Харин орчин үеийн шинжлэх ухаан хэчнээн гайхамшгийг бүтээж байна вэ.

	Энэ гайхамшгууд бол цөм муу залиар биш ариун хөдөлмөрөөр бүтсэн юм. (Эрдэнэ явж Алтанцөгц гарч ирнэ)

	АЛТАНЦӨГЦ — Мөн л ичиж үхэж дээ. Ганбаатарын команд хожоогүй болохоор хамаг чихэр минийх болж ээ гялай, ээ гялай! (Алтанцөгц явж Тулга гарч ирнэ)

	ТУЛГА — Муу Ганбаатарыг арай ч дэндүү хожчихов уу даа. Залхуу зальтай ч гэсэн сүү шиг санаатай хүүхэд байгаа юм. Хэдийн гэмгүй мөртөө миний өмнөөс хэрэгт орсон их найзтай жаал шүү. (шил үзүүлж) хэргээ хүлээж цонхыг нь төлж өгөөд нөхрөө аварна даа. За энэ ч юухан байх вэ.

	(Тулга явна Ганбаатар нүүр дээрээ дарсаар гарч ирнэ)

	ГАНБААТАР — Та нар намайг харж байна уу? Одоо та нар цөмөөрөө далдын хар малгай өмсөцгөө, гэхдээ минийх шиг хуурамч биш шүү. Жинхэнэ ид шидтэй малгай байдаг бол олж өмсөцгөө! Тэгээд надаа битгий үзэгд! Яагаад гэвэл арга залиар хожно гэж залхуурч байгаад зуун нойлоор хожигдсондоо та нарыг харахаас л ичиж байна. Та нар малгайнуудаа өмссөн биз. Би нүүрээ гаргалаа шүү. Хэрэв та нар өмсөөгүй бол битгий намайг шоолоорой. Яагаад гэвэл би үүнээс хойш, залхуурахгүй. 

	За баяртай хүүхдүүд ээ! маргааш цөмөөрөө тогломз. Тэгэхдээ муу заль гэгч «Далдын хар малгайг» өмсөхгүй шүү.

	 

	ХӨШИГ

"АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамъянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ˗д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

